
acordos de tráfico 

"Nas estradas latinoamericanas hai máis mortes que na guerra de Iraq" 

O secretario xeral dos estados hispanofalantes, Enrique Iglesias, teme que coa crise económica se reduzan os recursos que se destinan a Seguridade Viaria ·· Alertou de que os accidentes "afectan máis aos débiles, é dicir, ós dos países en desenvolvemento" 

AXENCIAS . MADRID/ SANTIAGO 

O secretario xeral iberoamericano, Enrique V. Iglesias, advertiu onte de que nos países hispano falantes morren ó ano unhas 120.000 persoas por culpa dos accidentes de tráfico, "máis vítimas que as que provocou a guerra de Iraq en cinco anos", e alertou contra o risco de que "a crise económica reduza os recursos que se dedican ó tema". 

Durante a inauguración do I Encontro Iberoamericano e do Caribe sobre Seguridade Viaria baixo o lema Protexendo Vidas en Madrid, Iglesias dixo que o número de persoas que morren na estrada supón "unha sangría intolerable" non só polo número de mortos, senón tamén polos feridos, ao redor de 6 millóns de persoas ó ano. 

Por iso, avogou por "potenciar aínda máis a presenza da seguridade viaria nas axendas dos gobernos" e chegar a un acordo sobre unha política común iberoamericana para presentar ante o cumio mundial de Seguridade Viaria que terá lugar en Moscova en novembro. 

Tamén sinalou que "as vítimas dos accidentes adoitan ser os máis débiles" e, neste sentido, apuntou a "desigualdade" de cifras de accidentes entre os países desenvolvidos e os que están en vías de desenvolvemento. 

CONTINÚA A SANGRÍA 

En Galiza, dous accidentes con tres vítimas mortais 
Tres mortos nun día. Dous mozos faleceron na noite do domingo en senllos accidentes de circulación rexistrados nas localidades coruñesas de Santiago de Compostela e Carballo, segundo informou a Garda Civil de Tráfico. Ningún levaba o conto de seguridade. 

O home que resultou ferido grave no accidente de tráfico rexistrado en Santiago faleceu a última hora no Complexo Hospitalario Universitario de Santiago (CHUS), segundo confirmaron fontes do centro. Trátase dun home de 61 anos cuxa identidade lles responde ás iniciais J.T.F, que viaxaba de acompañante no turismo do noivo da súa filla, morto no acto. O sinistro ocorreu no punto quilométrico 0 da AG-59 que enlaza Compostela coa Ramallosa, no municipio compostelán de Santa Lucía, sobre as 20.55 horas. 

O turismo, un "Rover" con placa de matrícula C-5844-BF, circulaba pola autoestrada en sentido a Santiago no momento do impacto. O condutor non se decatou de que a vía se terminaba ante a presenza da rotonda que conecta coa autoestrada cara a Ourense e non conseguiu reaccionar a tempo. Así, abandonou o víal por en marxe esquerda e chocou contra o muro de contención de formigón da mediana. Un particular alertou do accidente ó 112 e informou de que había varias persoas atrapadas. Así, mobilizouse ós Bombeiros de Santiago e a Protección Civil de Teo que acudiu cun equipo de excarceración. Finalmente liberaron dúas persoas. O condutor, un home de 32 anos cuxa identidade responde ás iniciais I.P.C., morreu no acto. O mozo era pai dun bebé de poucos meses. Segundo informaron fontes de Tráfico, non levaba posto o cinto de seguridade. O seu acompañante si viaxaba co cinto. A Garda Civil de Tráfico apunta unha "distracción" e a velocidade "inadecuada" como posibles causas do accidente. 

O outro accidente , que ocorreu no concello coruñés de Carballo, causou a morte dun mozo de 20 anos e outro de 19 quedou ferido de gravidade. O vehículo, un Opel Calibra con matrícula S-7784-W, saíu da vía pola marxe dereita e chocou, nun primeiro momento, contra o bordo do carril bici e coa beirarrúa. Terminou encaixándose no muro de peche dunha leira e, tras o impacto, o condutor saíu despedido do turismo ó non levar posto o cinto de seguridade. 

CON ESPAÑA 

Carnés de conducir "harmonizados" 

A vicepresidenta primeira do Goberno, María Teresa Fernández de la Vega, apostou este luns por "avanzar na unificación de criterios" con América Latina e O Caribe para obter o carné de conducir, "na mesma formación e mesmos coñecementos", así como nas lexislacións penais e civís dos países. De la Vega insistiu na idea de pór en marcha políticas comúns de seguridade viaria, estendendo a colaboración á formación de policías de tráfico, fiscais e xuíces. O director xeral de Tráfico, Pere Navarro, incidiu na idea de alcanzar permisos de conducir "harmonizados" no marco dun Espazo Iberoamericano e do Caribe de Seguridade Viaria, e avanzar nun acordo sobre os diferentes tipos de carné e as "diferentes esixencias" para obtelo nos distintos países, "de maneira que un permiso poida recoñecer a validez dos expedidos noutro estado". 

